
1. Cyflwyno’r Arholiadau

Yn y tabl isod, ceir rhestr o’r cymwysterau Cymraeg i Oedolion. Mae’r rhain wedi eu
hachredu gan y corff rheoleiddio. Nodir eu lefel yn y fframwaith cenedlaethol, y lliw a
ddefnyddir i ddynodi’r lefel, y lefel yn fframwaith Ewrop (amcan) a’r rhif achredu neu’r nod
cymhwyster.

Enw’r
cymhwyster

Lefel yn y
Fframwaith
Cymwysterau
Cenedlaethol

Lliw Lefel
Fframwaith
Ewrop

Rhif achredu / nod
cymhwyster

DG: Mynediad Mynediad (3) Melyn A1 100/3591/6

DG: Sylfaen 1 Gwyrdd A2 100/3590/4

DG: Canolradd 2 Glas B1 100/2300/8

DG: Uwch 3 Coch B2/C1 100/2299/5

DG: Hyfedredd 4 Du C2 100/4753/0

Ar gyfer 2008, bydd fersiynau newydd o’r arholiadau Mynediad a Sylfaen yn cael eu peilota
mewn un ganolfan ranbarthol. Dyma’r manylion am y cymwysterau hynny:

Enw’r cymhwyster Lefel yn y
Fframwaith
Cymwysterau
Cenedlaethol

Lefel
Fframwaith
Ewrop

Rhif achredu /
nod cymhwyster

Llwybr Credydau Lefel Mynediad
Uned Arholi (peilot)

Mynediad (3) A1 100/6420/5

Llwybr Credydau Lefel Sylfaen
Uned Arholi (peilot)

1 A2 500/3143/0

Mae’r manylion am ofynion y cymwysterau ar gael yn y manylebau i diwtoriaid a cheir
crynodeb ohonynt yn y llyfrynnau i ymgeiswyr. Mae’r rhain ar gael am ddim ar wefan CBAC
a darperir copïau caled am ddim lle bydd angen. Ac eithrio’r ganolfan lle bydd y
cymwysterau newydd yn cael eu peilota, bydd y cymwysterau ar eu ffurf bresennol yn cael
eu defnyddio yn 2008.

Pwrpas y bwletin hwn yw rhoi dadansoddiad o arholiadau 2007, crynodeb o sylwadau’r prif
arholwyr ynghyd â gwybodaeth am arholiadau 2008. Ceir crynodeb o waith ALTE
(Cymdeithas i Brofwyr Ieithoedd yn Ewrop) yn ogystal â gwybodaeth am adnoddau newydd.

Gwelwyd cynnydd yng nghyfanswm nifer yr ymgeiswyr, fel y dengys y tabl isod.
Ceir manylion pellach am y rhain yn y penodau sy’n dilyn.



3

Crynodeb o nifer yr ymgeiswyr

Cymhwyster 2003 2004 2005 2006 2007

DG: Mynediad 185 579 597 678 844

DG: Sylfaen 151 295 384 362 395

DG: Canolradd 340 233 256 265 219

DG: Uwch 86 70 72 74 58

DG: Hyfedredd 5* 8*

Cyfanswm: 762 1177 1291 1379 1516

*Unedau unigol o fewn y cymhwyster yn unig. Nid yw’r rhain wedi eu cynnwys yn y
cyfanswm.

2. Tystysgrif Mynediad mewn Cymraeg Ail Iaith: Defnyddio’r Gymraeg

Bu i gyfanswm o 844 ymgeisydd sefyll yr arholiad Mynediad eleni, 243 ar y nos Iau a 601 ar
y dydd Gwener. Gan gofio bod nifer fechan o ymgeiswyr yn croesi ffiniau i ranbarthau eraill i
sefyll y profion, dyma’r canolfannau lle cynhaliwyd yr arholiad yn 2007:

NIFER YR
YMGEISWYR

00001 De Orllewin Cymru

Abertawe (dydd) 28

Abertawe (nos) 30

Trimsaran (dydd) 22

Ysgol y Strade (nos) 24

Llansawel (dydd) 18

Coleg y Drindod (dydd) 47

Coleg y Drindod (nos) 18

Hwlffordd (dydd) 23

Hwlffordd (nos) 9

00002 Caerdydd a Bro Morgannwg

Caerdydd (dydd) 80

Caerdydd (nos) 31

Y Barri (dydd) 14

00003 Canolbarth Cymru

Aberystwyth (dydd) 17

Aberystwyth (nos) 5

Dolgellau (dydd) 32

Dolgellau (nos) 21

Llandrindod (dydd) 17

00004 Gogledd Cymru

Bae Colwyn (dydd) 36

Coleg Menai (dydd) 18

Coleg Menai (nos) 11

Bangor (dydd) 85

Bangor (nos) 21

Wrecsam 10

Yr Wyddgrug (dydd) 21

Yr Wyddgrug (nos) 11

00005 Gwent

Y Fenni (dydd) 34

Y Fenni (nos) 16

Rhisga (dydd) 17

Rhisga (nos) 13

00006 Pontypridd, Pen-y-bont a’r Cymoedd

Pontypridd (dydd) 40

Pontypridd (nos) 16

Pen-y-bont (dydd) 33

Pen-y-bont (nos) 17

00007 Arall

Y Wladfa (dydd) 9

Cyfanswm 844

Mae hyn yn gynnydd sylweddol ar nifer 2006, a nifer fawr o ymgeiswyr (243) yn
sefyll yr arholiad gyda’r nos. Roedd y cyfanswm yn gynnydd o 166 ymgeisydd ar
niferoedd 2006. Dyma sylwadau’r prif arholwr:

Braf cofnodi: (a) bod cynnydd sylweddol wedi bod yn nifer yr ymgeiswyr eleni, a
(b) bod safon yr ymgeiswyr gyfuwch ag arfer.

Erbyn hyn, mae’n amlwg fod ymgeiswyr, tiwtoriaid a chyfwelwyr fel ei gilydd yn deall
gofynion yr arholiad yn dda, felly prin iawn fu’r achosion eleni o ymgeiswyr yn peidio
ag ateb cwestiynau mewn brawddegau llawn, er enghraifft, neu o gyfwelwyr yn
gwyro o’r sgript. Diolch i bawb a fu wrthi mor ddyfal yn paratoi i’r arholiadau ac yn eu
gweinyddu’n effeithiol.

Bu tîm o 14 o farcwyr yn asesu’r profion llafar. Cyn dechrau ar y gwaith, lluniwyd
rhestr o’r gwallau y byddem yn disgwyl dod ar eu traws am bob cwestiwn (er bod
rhaid rhyfeddu at ddawn ddihysbydd dysgwyr i greu gwallau newydd ac annisgwyl!)
a chynhaliwyd cyfarfod i gytuno ar y marciau i’w dyfarnu am atebion yn cynnwys y
gwallau hynny. Awgrymwyd marc allan o ddeg am bob cwestiwn, gan gymryd yn
ganiataol y byddai’r marc am gywirdeb a’r marc argraff gyfwerth â’i gilydd fel arfer,
oni bai bod yr ateb yn anodd ei ddeall neu’n boenus o betrusgar.

Dyma grynodeb o’r canllawiau cyffredinol i’r marcwyr:
Brawddeg lawn gywir: 10 marc
Pob camdreiglad: tynnu 1 marc
Gwall bychan, e.e. lle dach chi gweithio?: 8 marc
Elfen fechan o’r gystrawen yn anghywir, e.e. faint o blant gynnoch chi?: 6 marc
Cystrawen gywir, ond camddefnyddio gair allweddol, e.e. beth aethoch chi/ble
wnaethoch chi: 6 marc
Cystrawen gywir, ond amser anghywir, e.e. beth wnaethoch chi yfory/beth dach
chi’n wneud ddoe: 4 marc
Casgliad o eiriau, ond yn briodol o ran ystyr, e.e. lle gweithio, beth bwyta i swper: 2
farc
Casgliad o eiriau amhriodol, e.e. beth gweithio, faint chi ddoe: 0 marc
Ateb ag un gair, yn hytrach nag mewn brawddeg: 2 farc
Os bydd y cyfwelydd yn cyfieithu/helpu: 0 marc
Camddeall y cwestiwn: 0 marc
Yr ymgeisydd yn cywiro ei ateb ei hun: yr ateb olaf gaiff ei farcio.
Ni chaiff yr ymgeisydd ei gosbi am ofyn i’r cyfwelydd ailadrodd y cwestiwn.
Os bydd yr ymgeisydd yn gofyn i’r cyfwelydd ddod yn ôl at ryw elfen ar y diwedd,
hanner y marciau a ddyfernir am y cwestiwn hwnnw.
Os bydd y cyfwelydd yn hepgor cwestiwn, bydd rhaid rhoi marc cyfartalog am y
cwestiwn hwnnw.

Os bydd y cyfwelydd yn gwyro o’r sgript, rhaid rhoi marciau am y cwestiynau sydd yn
y sgript yn unig a rhoi marc cyfartalog am y gweddill.

Cwestiynau ymestynnol

Os bydd cwestiwn ymestynnol yn amhriodol (e.e. cwestiwn caeedig, rhy gymhleth),
dylid rhoi marc cyfartalog ar gyfer y cwestiwn hwnnw.

Os bydd ateb i gwestiwn craidd yn briodol ond yn ei gwneud hi’n amhosib i’r
cyfwelydd ofyn cwestiwn ymestynnol, bydd rhaid rhoi marc cyfartalog am y cwestiwn
hwnnw.

Gan fod ateb ag un gair yn dderbyniol mewn ymateb i gwestiwn ymestynnol, bydd yr
ymgeisydd sy’n dweud ‘Belinda’ a’r ymgeisydd sy’n dweud ‘mi wnes i fynd am dro yn
y car efo Belinda’ ill dau’n cael 10 marc. Fel arall, bydd eisiau dilyn y canllawiau ar y
dudalen gyntaf o ran tynnu marciau.
Bu’r canllawiau hyn o gymorth mawr i sicrhau cysondeb ymhlith y marcwyr. Yn
ogystal, ailwrandawodd y prif arholwr ar sampl o bump o dapiau a farciwyd gan bob
un o’r marcwyr, sef cyfanswm o 70 o dapiau, er mwyn ceisio cadarnhau bob pawb
yn gweithio i’r un safonau. Ar ben hynny, gwnaed dadansoddiad ystadegol o holl
farciau pob marciwr am bob elfen er mwyn ceisio canfod a oedden nhw’n tueddu i
fod yn llym neu’n hael. Yn sgil y gwaith hwn, addaswyd ychydig ar farciau dau o’r
marcwyr. I gwblhau’r broses, ailwrandawodd y prif arholwr ar bob ymgeisydd a oedd
naill ai wedi methu neu wedi cael 50% - 52.5% ar sail y marciau terfynol a hefyd ar
bob ymgeisydd oedd wedi cael cyfanswm o fwy na 52.5% ond wedi cael llai na 55%
yn y prawf llafar, er mwyn ceisio sicrhau nad oedd unrhyw annhegwch wedi digwydd.
Hyderwn felly fod pob ymgeisydd wedi derbyn marc sy’n adlewyrchiad dilys o safon
ei berfformiad yn y prawf llafar ar ddiwrnod yr arholiad.

Darllen yn uchel
Does dim modd rhoi canllawiau manwl i’r marcwyr ar gyfer y rhan hon: rhaid
dibynnu ar argraff. Yn rhyfedd iawn, mae’r dadansoddiad ystadegol yn dangos mai
dyma’r adran lle bu leiaf o amrywiaeth rhwng y marcwyr.
Fel yn y gorffennol, nid yw perfformiad yr ymgeiswyr yn y rhan hon o’r prawf bob
amser yn adlewyrchu eu safon yn y ddwy ran arall. Mae rhai’n darllen yn ddeallus
ac yn naturiol ond yn wan o ran cywirdeb ieithyddol, tra bo eraill yn ynganu’n wael ac
yn cambwysleisio geiriau ond wedi meistroli patrymau gramadegol yn ardderchog.
Mae gwir angen profi ynganiad a goslefu ymgeiswyr Mynediad a rhoi sylw manwl i’r
agweddau hynny yn y dosbarthiadau, ond bydd eisiau ystyried yn ofalus pa ffordd
orau i wneud hynny’n effeithiol wrth i’r cymhwyster gael ei ailachredu.

Fel y gellid disgwyl, y meini tramgwydd mwyaf oedd:

cyngerdd, tocynnau (a oedd yn codi deirgwaith yn y ddeialog, yn anffodus i unrhyw
un a oedd yn cael trafferth i ynganu’r gair), oedolyn, ngherdyn, bwyd, defnyddio,
neuadd, Chwefror, Eirian.

Roedd y gair un yn achosi trafferthion i’r ymgeiswyr gwannaf, o ran ynganiad ac o
ran goslef yn y cyd-destun.

Roedd nifer sylweddol o ymgeiswyr yn dweud dyn ni’n eisiau, er nad oedd ’n yn y
sgript, wrth gwrs.

Yn groes i’r disgwyl, llwyddodd nifer sylweddol o’r ymgeiswyr, hyd yn oed y rhai
gwannaf, i ddweud y frawddeg mi fydda i’n ysgrifennu atoch chi efo’r manylion yn
lled gywir.

Gofyn cwestiynau

Roedd safon yr adran hon yn uchel a’r ymgeiswyr wedi paratoi’n dda ar y cyfan. Yr
anhawster pennaf i lawer oedd llunio cwestiwn yn y gorffennol gan ddefnyddio
neithiwr neu ddoe. Hefyd, roedd hi’n amlwg bod y sbardun pryd wedi llorio llawer
iawn o’r ymgeiswyr, nid oherwydd nad oedden nhw’n deall y gair, ond gan eu bod yn
methu’n lân â meddwl am gwestiwn. (Mae’n ddigon tebyg y bydden nhw wedi cael
yr un drafferth yn eu mamiaith).

Ateb cwestiynau

Unwaith eto, roedd y safon yn uchel ar y cyfan, a’r ymgeiswyr wedi bod wrthi’n
ymarfer eu hatebion yn drylwyr ymlaen llaw. Roedd y gwahaniaeth rhwng yr atebion
slic i gwestiynau craidd a’r ymateb mwy petrusgar i gwestiynau ymestynnol yn amlwg
iawn ar brydiau. Unwaith eto, y cwestiynau yn yr amser gorffennol oedd yn peri’r
anawsterau mwyaf, yn enwedig ymhlith yr ymgeiswyr gwannaf. Cafwyd ateb
diddorol gan un ymgeisydd: Ble aethoch chi dydd Sul diwethaf? Es i i Sadwrn
Siarad.

Rhaid nodi eto fyth mai man gwan yr arholiad hwn ydy’r cwestiynau ymestynnol, ond
bu llai o broblemau nag arfer eleni o safbwynt y cwestiynau eu hunain - ambell
gyfwelydd yn gofyn cwestiynau rhy gymhleth, ambell un yn gofyn cwestiynau
caeedig, ond dyna i gyd. Yr hyn sy’n peri gofid i’r marcwyr ydy bod ymgeisydd sy’n
ateb cwestiwn ymestynnol ag un gair yn cael marciau llawn tra bo ymgeisydd sy’n
ceisio ateb mewn brawddeg lawn yn colli marciau am wneud camgymeriadau. Yr
enghraifft fwyaf amlwg oedd y cwestiwn olaf yn mhapurau’r nos a’r dydd, sef Lle
dach chi’n dysgu Cymraeg? Y cwestiwn ymestynnol nodweddiadol oedd Pwy ydy
eich tiwtor chi? Roedd yr ymgeiswyr a ddwedodd Siân yn cael marciau llawn tra
oedd yr ymgeiswyr a geisiodd ddweud Siân ydy enw fy nhiwtor i (brawddeg
bwysleisiol sy hefyd yn cynnwys treiglad trwynol, tasg a fyddai y tu hwnt i lawer o
ymgeiswyr Canolradd) yn colli marciau am ddweud mae Siân fy nhiwtor i, Siân ydy fy
tiwtor i, ac ati. Mae annhegwch yma.

Yr argymhelliad a wnaethpwyd yn sgil yr arholiad peilot oedd bod ateb cwestiwn
ymestynnol mewn brawddeg lawn yn swnio’n gwbl annaturiol yn aml: dyna pam y
penderfynwyd bod ateb ag un gair yn dderbyniol. Wedi dweud hynny, rhaid gofyn:

a) Pa mor naturiol yw ateb unrhyw gwestiwn â brawddeg lawn?
b) Sut mae’r ymgeisydd i fod i wybod pa gwestiynau ydy’r rhai ymestynnol?

Wedi’r cyfan, mae Pwy ydy eich tiwtor chi? yn un o’r cwestiynau craidd hefyd.

Argymhelliad y prif arholwr ar gyfer y dyfodol yw y dylid ymdrin ag atebion i
gwestiynau ymestynnol fel a ganlyn:

a) rhoi pump marc am ateb priodol p’un ai a yw’r ateb yn un gair neu mewn
brawddeg lawn wallus

b) rhannu’r pump marc arall yn unol â’r canllawiau i’r cwestiynau craidd.
Felly, byddai’r sawl sy’n ateb ag un gair yn cael un marc ac felly’n cael
cyfanswm o chwech. Byddai’r sawl sy’n dweud mae Siân fy nhiwtor i yn cael
dau farc, sef cyfanswm o saith. Byddai’r sawl sy’n dweud Siân ydy fy tiwtor i
yn cael naw.

Byddai’r drefn uchod yn golygu bod ymgeiswyr sy’n ymdrechu i ateb cwestiynau
ymestynnol â brawddeg lawn yn cael chwarae teg, ond hefyd yn sicrhau nad yw’r
sawl sy’n ateb cwestiwn ymestynnol ag un gair (a’r ymgeiswyr cryfaf sy’n tueddu i
wneud hynny gan eu bod yn gallu sgwrsio’n fwy naturiol) yn colli gormod o farciau’n
ddiangen chwaith.

Mater technegol i’r marcwyr ydy hyn yn y bôn. Y cyngor gorau y gall unrhyw diwtor
ei roi i bob ymgeisydd ydy iddo ateb pob un cwestiwn â brawddeg lawn.

Roedd y dadansoddiad o’r marcwyr llafar yn cadarnhau’r sylwadau ac argraffiadau’r sampl.

Gwrando

Dyma sylwadau’r arholwr a fu’n marcio’r prawf gwrando.

Doedd dim problem gyda’r cryno-ddisgiau - roedden nhw’n glir iawn. Argymhellir y
dylai pob canolfan ddefnyddio’r CDs yn unig nawr, gan fod yr ansawdd cymaint yn
well na’r tapiau. Eleni collodd llai o ymgeiswyr farciau am ddefnyddio geiriau yn lle
rhifau yn y ddwy golofn olaf yn y papur Hysbysiadau. Efallai bod y tiwtoriaid wedi
paratoi’r ymgeiswyr yn well at y prawf yma (neu’r ymgeiswyr yn darllen yn well!)

Hysbysiadau - roedd lleoliad yr ail hysbyseb yn arholiad y dydd wedi achosi problem
i rai, e.e. gwesty, castell, gwesty Blackpool, yn lle Tafarn y Castell. Nid oedd
lleoliadau arholiad y nos wedi achosi llawer o broblemau, ar wahân i’r hysbyseb
gyntaf - capel a chastell, yn lle Gwesty’r Castell. Collodd lawer farciau am yr amser
yn y bedwaredd hysbyseb, arholiad y dydd - deuddeg o’r gloch oedd yr ateb, ond
llawer wedi rhoi 10 ac 11.

Yn y ddeialog, cafwyd llawer o wrthdynwyr yn arholiad y dydd a’r nos, ac roedd y
rhain wedi gweithio’n dda. Yn arholiad y dydd, cafwyd gwrthdynnwr da yng
nghwestiynau 2 a 4, ac yn arholiad y nos, cwestiwn 3, 4 a 5.

Darllen

Dyma sylwadau’r arholwr a fu’n marcio’r prawf gwrando.

Roedd y marciau yn y prawf yma yn dda iawn, ond fel y blynyddoedd diwethaf, y
cwestiwn Llenwi’r Bylchau oedd y man tramgwydd i’r ymgeiswyr gwannaf. Teimlaf yn
gryf fod rhaid i’r ymgeiswyr gael y gair yma’n berffaith er mwyn ennill marciau llawn.
Mae’n anodd tynnu marc am gamsillafu oherwydd mae’r camsillafiad yn gallu bod yn
un llythyren anghywir, neu fod y llythrennau yn y drefn anghywir, e.e. gyda’r treiglad
trwynol e.e. fy mghag, fy nhag, fy nges, fy nhges. Felly, ar ôl marcio tua hanner cant
o bapurau, oherwydd niferoedd yr ymgeiswyr a oedd yn camsillafu, penderfynwyd
bod rhaid i’r gair fod yn berffaith er mwyn ennill y marciau llawn.

Doedd y cwestiwn Arwyddion ddim yn achosi llawer o broblemau, roedd un yn aml
yn anghywir yn aml yn arholiad y nos, sef rhif 4 (yn y wlad) a rhif 2 (ar y ffordd) yn
arholiad y dydd.

Teimlaf fod safon ymgesiwyr Mynediad yn amrywio’n fawr iawn, ac yn ogystal â’r
prawf Llenwi’r Bylchau, mae’r prawf Deialog yn dangos hwn. Mae’r ymgeiswyr gorau
yn ysgrifennu’r atebion mewn brawddegau perffaith, llawn (er, wrth gwrs, does dim
gofyn iddynt). Ar y llaw arall, mae’r ymgeiswyr gwannaf yn ei chael hi’n anodd

ysgrifennu gair yn gywir! Yn arholiad y dydd, cafwyd llawer o ymgeiswyr yn ateb
Siân/Dafydd i’r cwestiwn Pwy yw e?, yn lle brawd Dafydd a chwaer Siân. Hefyd
cafodd lawer yr ateb i Beth maen nhw’n wneud heno? (Siân) yn anghywir - mynd i
weld ffilm gyda’r plant/dathlu pen-blwydd, yn lle’r ateb cywir bwyta allan. Doedd dim
un cwestiwn yn arholiad y nos yn amlwg yn broblem.

Ysgrifennu

Derbyniwyd adroddiad gan yr arholwr a fu’n marcio’r prawf ysgrifennu.

Cerdyn post

Gwelwyd amrywiaeth eto eleni o ran adnoddau iaith, cynnwys a strwythur yr elfen
ysgrifennu symlaf hon. Mae’n dasg fuddiol gan mai prin yw’r tasgau ysgrifennu dilys
- gellir ystyried e-bost hefyd gan mai dyma brif gyfrwng ysgrifennu’r rhan fwyaf
ohonom y dyddiau hyn.

Penbleth fwyaf yr arholwr yw a ddylid gwobrwyo naturioldeb ynteu gywirdeb. Gall
naturioldeb olygu derbyn cyfansoddiadau sydd heb frawddeg gyflawn. Yn wir, gall
olygu ddim mwy na rhestr o enwau ac ansoddeiriau (môr yn las, bwyd yn flasus,
tywydd yn braf). Gall cywirdeb ar y llaw arall, weithiau, fod yn anaddas i’r cyfrwng.
Faint ohonom fydd yn cyfansoddi brawddeg gyflawn wrth yrru pwt o gerdyn post?
Mae’n amlwg fod rhai wedi hen baratoi paragraff ymlaen llaw ac wedi llusgo’r geiriau
sbardun i mewn. Roedd eraill heb baratoi hanner cystal ac felly roedd eu
cystrawennau’n wallus. Roedd y goreuon yn arddangos amrediad o amserau’r ferf
yn ogystal â brawddeg bwyslais a/neu un negyddol. O ran strwythur, roeddwn yn
disgwyl rhyw fath ar ‘frawddeg’ agoriadol, e.e. Cyrhaeddais i Sbaen am wyth o’r
gloch neithiwr. Wedyn, roeddwn yn gobeithio gweld amrediad amrywiol. Disgwyliwn
ryw fath o glo, e.e. Gwela i ti nos Lun yn y dosbarth. Felly, er mwyn sicrhau marciau
llawn, roedd rhaid cyflwyno strwythur cyffelyb - yn gywir, wrth gwrs. Hepgorodd rhai
ymgeiswyr un, weithiau ddau, o’r geiriau sbardun. Nid oes canllaw o ran cosb.
Gellir defnyddio ambell air heb, o bosib’, ei ddeall, e.e. ‘ofnadwy’. Gellir dadlau bod
modd defnyddio’r mwyafrif heb ddangos dealltwriaeth ar wahân i ‘neithiwr’, e.e. 
Dwi’n nofio ‘heno’. ‘Heno’, ron i’n bwyta sglodion. ‘Heno’, bydda i’n mynd i’r dafarn.
‘Bwyta’, heb unrhyw syndod i neb, barodd fwyaf o broblem. Cymysgodd nifer
sylweddol bwyta/bwyd. Ar y cyfan, llwyddodd y mwyafrif i ysgrifennu’n ddigon
cyfathrebol ac roedd ambell un wedi llwyddo i ddifyrru.

Portread

Ar y cyfan, roedd y marciau’n foddhaol iawn. Eto eleni, gwelwyd enghreifftiau o
gymysgwch o ran rhyw y person - cyfeiriwyd at Mair fel ‘fe’/’e’ yn gyson gan un neu
ddau ac ysgrifennwyd am Owain gan ddefnyddio ‘hi’. Ysgogodd y lluniau sbardun
frawddegau derbyniol a syndod o amrywiol. Anodd oedd cosbi ymgeisydd
uchelgeisiol oedd wedi cyfansoddi brawddeg gywir ac yna wedi ychwanegu cymal a
gynhwysai gamdreiglad. e.e. Mae teulu ’da Mari : Mae dau blentyn ’da Mari, un fab
ac un ferch sy ’da hi. Dylid tynnu sylw tiwtoriaid at y defnydd o gweld ac edrych wrth
wylio’r teledu. Mae’r frawddeg bwyslais yn dal i beri anhawster hefyd, e.e. Plismon
yw gweithio Owain / Nyrsio ydy gweithio Mari, Owain yw plismon, ac yn y blaen.

Roedd y dadansoddiad o’r eitemau unigol yn cadarnhau’r sylwadau, ac yn gyson rhwng y
dydd a’r nos:

Marc cyfartalog Marc cyfartalog Cyfanswm
Cerdyn Post Portread

Arholiad dydd: 15.33 (allan o 20) 15.11 (allan o 20) 30.44 (allan o 40)
Arholiad nos: 15.82 (allan o 20) 14.15 (allan o 20) 29.97 (allan o 40)

Roedd y cyfartaleddau am y profion gwahanol yn debyg iawn rhwng y ddau arholiad ac
arholiadau’r llynedd:

Defnyddio’r Gymraeg: Mynediad 2006

Prawf Marc cyfartalog
Nos Iau 30 Mawrth
2006

Marc cyfartalog
Dydd Gwener 31
Mawrth 2006

Marc cyfartalog dros
ddau arholiad 2006

Nifer yr
ymgeiswyr

184 493 678

Gwrando 69 (80) 72 (80) 71 (80)
Llafar 175 (220) 188 (220) 185 (220)
Darllen 52 (60) 50 (60) 50 (60)
Ysgrifennu 31 (40) 31 (40) 31 (40)
Cyfanswm 327 (400) 341 (400) 337 (400)

Defnyddio’r Gymraeg: Mynediad 2007

Prawf Marc cyfartalog
Nos Iau 26 Ebrill
2007

Marc cyfartalog
Dydd Gwener 27
Ebrill 2007

Marc cyfartalog dros
ddau arholiad 2007

Nifer yr
ymgeiswyr

243 592 835

Gwrando 70 (80) 67 (80) 69 (80)
Llafar 187 (220) 185 (220) 186 (220)
Darllen 51 (60) 53 (60) 52 (60)
Ysgrifennu 30 (40) 30 (40) 30 (40)
Cyfanswm 338 (400) 335 (400) 337 (400)

Penderfynwyd cadw trothwy llwyddo o 200 allan o 400. Diolchwyd i’r marcwyr a’r arholwyr i
gyd am wneud eu gwaith yn drwyadl ac yn brydlon.

Enghreifftiau o’r prawf ysgrifennu

Ceir nifer o eitemau enghreifftiol o ymgeiswyr ar lefelau gwahanol. Y dasg wrth ysgrifennu’r
cerdyn post (dydd) oedd cynnwys y sbardunau: neithiwr, ofnadwy, bwyta, heno, môr.
Roedd ymgeisydd DGM.01 gyda’r gwannaf. Cafodd 1 allan o 5 am gywirdeb, ac 1 allan o 5
am argraff, a hynny’n dyblu i roi cyfanswm o 4 (caredig) allan o 20. Nid yw’r ymgeisydd wedi
llwyddo i ddangos gafael ar batrymau elfennol, nac wedi cynnwys y sbardunau i gyd, yn ôl
gofynion y dasg.

DGM.01 (gwan)

Mae ymgeisydd DGM.02 isod yn ymgeisydd canolig/da. Gwneir rhai gwallau cystrawen fwy
nag unwaith, e.e. hepgor ‘yn’ traethiadol. Fodd bynnag, mae’n defnyddio Dw i wedi...
Roedd y tywydd.... a hyd yn oed eirfa anarferol fel gwibdaith (er iddo/iddi gael cenedl y gair
yn anghywir). Cafodd 14 allan o 20 am yr ymdrech hon.

DGM.02 (canolig)

Fodd bynnag, mae DGM.03 yn ymgeisydd da iawn, yn defnyddio’r cystrawennau syml ar
lefel Mynediad yn gwbl gywir. Cafodd 19 allan o 20 am y cerdyn post hwn.
Manion sy’n anghywir, e.e. hepgor y fannod o flaen tywydd, defnyddio’r rhagenw anghywir i
gyfeirio at ‘castell’, ond mae’n defnyddio’r gorffennol, y presennol perffaith a’r dyfodol yn
gwbl gywir. Defnyddio fformiwlâu a wneir, ond dyna sy’n ofynnol mewn cerdyn post.

DGM.03 (da)


